
			Om boken:

			Johanna og Georg har vore bestevenar heile livet. Men når dei kjem i same klasse på ungdomsskolen, og Georg fortel alle at kattene deira para seg i ferien, bestemmer Johanna seg for at ho må sette venskapen på pause. 

			Ein pause som varer i 1000 dagar, til ungdoms- skolen er ferdig. Ho kan ikkje risikere at dei andre i klassen trur ho er forelska i Georg. Han er ikkje kul nok.

			Verdas beste sommarferie

			KATTEKNULLING. Om nokon hadde bedd meg, akkurat no, om å beskrive årets sommarferie med eitt ord, er det det einaste ordet eg hadde komme på.

			K-A-T-T-E-K-N-U-L-L-I-N-G. Sjølv om det ikkje står i noka ordbok eller i noko leksikon eller på internett. Og sjølv om eg aldri i livet kjem til å seie det forferdeleg stygge ordet høgt, er det det einaste ordet eg greier å tenkje på akkurat no.

			KATTEKNULLINGKATTEKNULLINGKATTEKNULLINGKATTEKNULLING.

			Hjelp! Kan nokon komme hit og skru hjernen min tre timar tilbake så eg slepp å tenkje meir på KATTEKNULLING??

			For tre timar sidan låg eg på trampolinen i hagen og såg opp på himmelen og tenkte på alt mogleg som er fint, mens eg tørka håret mitt og kleda mine i varmen frå sola. Eg liker å ligge sånn og tenkje på ting. Sola er ikkje så sterk på kveldane, men eg kjende at ho saug til seg litt av vatnet frå håret og den gule singletten. Magen min var full av såpebobler, sånn som magen bruker å vere når eg gler meg til noko. Store og små såpebobler som klistra seg inn i kvarandre og svevde rundt i magen før dei sprakk og vassdropane spreidde seg som mikroskopiske fyrverkeri. Altså, eg hadde sjølvsagt ikkje såpebobler i magen. Men eg hadde så mange gode tankar. Om nokon hadde bedd meg om å beskrive sommarferien med eitt ord då, hadde eg sikkert ikkje greidd det.

			Verdas beste sommarferie er jo tre ord.

			Favorittsommarferie. Det er eitt ord! Det ville eg sagt. Favorittsommarferie.

			For denne ferien har eg vore i tre land, inkludert Noreg, sjølvsagt. For første gong har foreldra mine tatt med meg og veslebroren min på normal sommarferie til utlandet. Sånn som alle andre foreldre gjer. Og når vi først reiste så langt, var vi i to land. Frankrike og Spania. Det er land som har spesielle fuglar som far min kunne sjå på, og gamle ruinar og eldgamle kunstverk og mange daude forfattarar som mor mi kunne fordjupe seg i. Men det var også milevis med badestrender, der mamma låg på magen og sola ryggen sin mens ho hadde nasen ned i ei bok, eg bada og las ein heil bunke med bøker, pappa såg på fuglar og tenkte heilt sikkert masse på fuglar og såg på bilde av fuglar i fugleleksikonet sitt som han har med seg overalt, og Mattias vart skikkeleg flink til å svømme. Og det var annleis og ganske god mat, og fine byar og masse rare ting vi kunne sjå på og flire av. Etterpå hadde vi sjølvsagt den vanlege bilferien til dei kaldaste plassane i Noreg for å sjå på fleire fuglar. Då budde vi i telt og fiska og grilla og sånn. Og det er jo tradisjon i familien vår. Eigentleg ein ganske fin tradisjon.

			Men altså. For å komme til poenget. Eg låg på trampolinen og tenkte på ferien og på at eg gler meg til i morgon. Det gjer eg framleis. Eg gler meg sånn til skolen begynner igjen. Og gruar meg bitte litt, men det er mest fordi eg er spent sidan det er første dagen på ungdomsskolen. Eg elskar skolen. Det seier eg sjølvsagt ikkje høgt til ei levande sjel. Bortsett frå Georg, då. Han elskar også skolen. Til dei andre eg kjenner, lèt eg som eg berre synest det er heilt greitt å gå på skolen. At det er ein ting eg berre er nøydd til å gjere. Og at det berre går sånn passe bra på prøvane. Eg er jo ikkje heilt nerd heller. Sjølv om sanninga er at dei tre beste tinga eg veit i heile verda, er å få til vanskelege mattestykke. Og å dikte opp historier i norsktimen. Og å lese bøker som er så bra at eg nesten gløymer at eg er meg og berre må lese heile boka i eit jafs og nesten blir trist når ho er ferdig.

			Eg har lese 27 bøker i sommar. 26 nye og ei som eg bruker å lese igjen og igjen. Det er ny rekord for meg. Eg har ete fleire is og fleire jordbær enn eg greier å hugse. Her heime har det nesten ikkje regna, og når dagane har blitt for varme, har vi sprunge gjennom vasspreiaren og kjølt oss ned. Armane mine er brune av sommarsola. Beina er mest sommarskitne. Eg har ikkje hatt på meg sko på mange dagar. På skuldrene har eg fire kvite striper. To frå stroppane på singletten og to frå stroppane på bh-en eg og mamma kjøpte den dagen skolen slutta.

			Georg var heime hos seg sjølv og skifta etter at han vart klissvåt då vi sprang gjennom spreiaren. Det er praktisk å ha ein ven som bur berre to hus bortanfor meg. Då treng vi ikkje å planlegge, og viss vi får ein god idé til noko vi har lyst til å finne på, gjer vi det berre med ein gong. I sommar har vi gått mange turar opp til Sjokoladesteinen i skogen bak huset, vi har triksa på trampolinen, sett filmar på det store lerretet i kjellaren til Georg, spelt fotball på garasjeporten min og bytt på å skyte og vere målvakt, og berre lege på trampolinen og prata. Om alt mogleg. Georg er ein ven eg verkeleg kan stole på. Om eg hadde fortalt han at eg hadde rana ein bank, ville han aldri sagt det til politiet. Ikkje viss eg hadde stole ein bil heller. Og så har vi hatt sikkert hundre latterkrampar.

			Mens eg låg på trampolinen og venta på at Georg skulle komme tilbake, høyrde eg plutseleg den håse kviskringa hans rett ved øyret mitt.

			«JOHANNA!»

			Stemma gjekk som eit kvast sagblad gjennom hjernen min. Han trur han snakkar lågt og roleg, men sanninga er at han kviskrar på maksimalt volum. Eg har sagt det til han sikkert tusen gonger. Eg greidde likevel ikkje å vere sur på han. Han hadde det ville oppdagarblikket sitt. Som om han akkurat hadde sett eit sjeldan naturfenomen. Og det skulle dessverre vise seg ikkje å vere så langt frå sanninga.

			«Du må komme med ein gong, det skjer noko heilt rått oppe på verandaen til naboen. Fort deg!»

			Eg krøkte dei lange beina mine ut av den tronge luka i nettingveggen rundt trampolinen og sprang med lydlause steg bak Georg over plenen. Det stakk i fotblada mine då eg gjekk over grusen på gardsplassen, mens Georg såg meir ut som om han dansa. Det er fordelen med å ha kjent nokon like lenge som du har kjent deg sjølv. Du kan sjå på kroppen deira korleis dei har det. Og eg såg at Georg var skikkeleg oppspilt og glad. Då vi kom til verandaen, bøygde han seg ned og gav teikn til meg om at eg måtte vere heilt stille, og så peika han på glipa mellom plankane i gelenderet. Eg sette meg på kne ved sida av han.

			Synet som møtte oss, var ganske ille. Eller om eg skal vere ærleg, så var det faktisk heilt forferdeleg fælt. Det var akkurat der at heile resten av ferien var fullstendig gløymd og alt berre handla om ein ting.

			Jepp. Katteknulling.

		

	
		
			Eit uvanleg ekkelt naturfenomen

			På eit stort plastbord på verandaen til naboen låg katta mi, Perla, og klynka seg mot det harde, mørkeblå underlaget. Den mjuke, oransje pelsen såg stiv og sjølvlysande ut, og auga var heilt vrengde. Ho hadde blikket på meg utan at ho såg meg. Og det kan eg jo skjønne. Ho var sikkert kjemperedd. For oppå ho stod Roy, den eldgamle, stygge grå- og kvitstripete katta til Georg.

			Den stinkande, klorande og slemme katta. Han som held heile nabolaget vake når han slåst om nettene, og som pissar i alle blomsterbeda i heile gata, og som klorar meg når eg prøver å stryke han over den feite kattemagen.

			Og no gnukka han den stygge pelsen sin mot kroppen til Perla mens han såg ut i lufta med dei galne auga sine. Perla klynka. Eg er ikkje ein grineperson, men eg fekk tårer i auga mine av den triste kattestemma hennar. Og alt eg greidde å tenkje på, var at eg måtte redde ho.

			«Han kjem til å drepe ho!» Eg prøvde å kviskre det til Georg, men no var det eg som ikkje greidde å snakke lågt. For det var heilt umogleg ikkje å kviskrerope når eg såg det som skjedde. «Ho er berre ein kattunge!» Han stoppa meg med armen sin før eg rakk å springe opp på verandaen for å løfte Perla, ta ho inntil meg og få ho med meg vekk til ein trygg stad.

			«Ho liker det», sa Georg. Framleis like oppglødd i auga, men heilt roleg i stemma. «Katter blir kjønnsmodne veldig tidleg, dei kan faktisk bli kjønnsmodne når dei er berre fem månader. Eg har merka det på ho i det siste at ho har vore veldig kosete. Det er eit teikn på at ho er klar for å pare seg, og då …»

			«Klapp igjen naturfagboka», kviskra eg strengt og gav han det bestemte blikket. Han skjønte at han skulle vere stille, sjølv om han eigentleg var kjempeivrig. Georg elskar naturfag, og han synest at absolutt alt som har med naturen å gjere, er spennande og interessant. Han er den einaste eg kjenner som heile tida tenkjer på korleis alt i naturen heng i hop, og kvifor alt har blitt sånn som det er. Kvifor blekkspruten har så mange armar, korleis klorofyllet kjem inn i blada, og kvifor olja flyt oppå vatn når ho har lege under havet i tusenvis av år. Sånne ting. Vanlegvis liker eg å høyre om naturfenomena Georg er så opptatt av. Men akkurat det naturfenomenet han babla om då, kunne eg styre meg for.

			Eg såg opp på verandaen igjen sjølv om eg fekk heilt vondt i magen av det. Og då var det ikkje lenger lette og glade såpebobler inni den magen. Det kan eg love deg. Men eg måtte berre sjå på det som skjedde der oppe sjølv om eg eigentleg ikkje ville.

			Og det som skjedde, var at dei para seg. Hadde seg. Pulte. Knulla. Kattepuling. KATTEKNULLING. Den fæle katta Roy og Perla. Søte, uskuldige Perla som bruker å male meg i søvn i halsgropa mi, og som vekker meg midt på natta med små mjuke mjau fordi ho vil ut. Ut for å knulle med Roy. Dobbel æsj. Ho låg der og mjaua til Roy. Ikkje på den vanlege måten, sånn som ho mjauar til meg. Men på ein sånn ekkel måte.

			Eg blir så flau av katta mi. At ho kan gjere noko sånt. Ikkje eingong Georg liker Roy, sjølv om det er hans katte. Og det seier litt, for Georg elskar dyr og alt som har med dyr å gjere.

			Og Georg sat der djupt konsentrert ved sida av meg i graset og skrapa naglen på peikefingeren mot hjørnetanna. Sånn som han alltid gjer når han er oppslukt av noko. Og då såg han altså på at katta mi knulla med katta hans. Og han påstod at katta mi likte det. Den som likte det aller best, var uansett katta hans. Og den katta stoler eg ikkje på eitt sekund.

			Mens vi sat der og såg på alt det ekle som skjedde, forsvann sola bak ei stor sky, og eg begynte å fryse på dei sommarbrune armane mine. Det var som om hausten berre kom og tok med seg favorittsommarferien.

			Og plutseleg var det ikkje lenger verdas beste sommarferie.

		

	OEBPS/image/cover.jpg





OEBPS/image/aschehoug-ebok.jpg





OEBPS/image/uglebarn-strek.png





